А л а р   д а н ы   м ә ң г е л е к

( Бөек Җиңүнең  69 еллыгына)

Алып баручы. Хәерле көн, сугыш һәм хезмәт ветераннары! Сезнең барыгызны да бөек тантана, зур шатлык – Бөек Җиңүнең 69 еллык бәйрәме белән котлыйбыз!


Илебез күгенең 69 ел буена аяз булуы белән без сезгә бурычлы. Озын гомер, тыныч көннәр насыйп булсын барыбызга да!

Матурлыгы өчен бу көннәрнең,

Кемнәр генә корбан булмаган?!

Исемнәрен тарих безгә үзе

Саклап килә ерак еллардан.

Туган ил хакына,

Туган җир хакына

Авылдашлар башын салдылар.

Безнең гомер өчен алар
Мәңгегә чит илдә калдылар.


(Кичәне ачу өчен сүз авыл җирлеге башлыгына бирелә.)
Алып баручы. Хөрмәтле кунаклар! Бу Җиңү зур корбаннар аша килде һәм менә 65  ел инде халкы тыныч тормышта яши. 4 ел сугыш дәвамында халкыбыз тудырган зур батырлыклар һәм кичергән зур газаплар 69 ел буена да, 100 ел буена да онытырлык түгел. Каһарманнар даны мәңгелек.

1 нче укучы. Тугызынчы май бүген

Бар дөнья нурларга ,

Гөлләргә күмелде.

Май килде

Туган ил

Шатлыкка күмелде.
2 нче укучы. Куана бар халык

Күңелләр шат, бөтен:

Тугызынчы май бүген –

Дошманны җиңгән көн.

3 нче укучы. Медальләрен тага бөтен ирләр,

Яңаралар хәтердә

Кан коелган бөтен җирләр.
4 нче укучы. Һәйкәл булып баса җиңүчеләр,

Һәйкәл булып баса батырлар.

Ә батырлар ике тапкыр үлми,

Җирдә алар мәңге балкырлар.

5 нче укучы. Картаймагыз әле, ветераннар,

Картаймагыз, әй сез, тынмас җаннар.

Сезгә тиеш әле бик күп назлар,

Сезгә тиеш әле бик күп язлар.

6 нчы укучы. Буыннардан буыннарга

Күчә барыр сезнең даннар...

Рәхмәт сезгә, ветераннар!

Илгә җиңү китергәннәр!

Бергә: Рәхмәт сезгә, ветераннар!

8 нче укучы. 22нче июнь. Таң атып килә. Гүзәл авыллар, шәһәрләр тыныч йокыда. әниләренең җылы куенында тәмле төшләр күреп нәни сабыйлар изрәп йоклыйлар.

9 нчы укучы. Шул вакытта канга туймас фашист этләре безнең чикне бозып, авылларны, шәһәрләрне үлем утына тоттылар. Бөек Ватан сугышы башланды.

10 нче укучы. Берни белми изрәп йоклаган сабыйлар зәңгәр күккә карап хәрәкәтсез калдылар. Зәңгәр күкне канлы корым каплады. Аяусыз сугыш башланды.

/җыр “Священная война”/
1 нче укучы. Ул елларны ничек онытасың, -

Ил язмышы кылыч йөзендә.

Ир-егетләр китте яу кырына,

Алып көче тоеп үзендә.

2 нче укучы. Ирләр китте, кызлар елап калды,

Шаулап калды иген, өлгереп.

Басу капкасына кадәр озата барды

Яше, карты, барысы өзелеп.

3 нче укучы. Ирләр китте, кызлар елап калды,

Елап калды күпме хатыннар,

Туйда кигән күлмәкләре калды,

Күпме бала калды, ятимнәр.

4 нче укучы. Бөек Ватан сугышына безнең авылдан  700 якын кеше китте. Бер кайтмасак, бер кайтырбыз дип китсәләр дә, күпме авылдашларыбыз туган туфрагын күрү бәхетенә ирешә алмады. Алар еракта, мәңгелек йокыга талдылар. Туган җирләре өчен башларын салган бу батырларны онытырга безнең хакыбыз юк. Алар безнең белән, безнең арада.

5 нче укучы. Кайтмаганнар, уйда сакланалар,

Җырда ятланалар кайтмаганнар...

Исемнәре данга төрелгәнгә

Һәйкәл булып басты кайтмаганнар!

Баш иябез сезгә, каһарманнар!

6 нчы укучы. Таш һәйкәлләр балкый тыныч кына,

Өйрәнгәннәр алар тынлыкка.

Һәйкәлләргә килик, гөлләр куйыйк,

Һәйкәлләрне тыңлыйк тын гына.

/ чәчәкләр, венок кую /
7 нче укучы. Авылыбызның иң-иң уртасында,

Иң матур һәм күркәм урында,

Һәйкәл булып баскан солдат тора,

Винтовкасын кысып кулына.

Кемнәр болар, исемнәре ничек?

Белеп булмый – кайда туганнар?

Тик шунысы ачык, биеклекне

Яулаганда һәлак булганнар.

8 нче укучы. Берсе ята гүя ял иткәндәй

Печән чапкан чакта болында.

Икенчесе ята бер уч туфрак

Кысып тоткан килеш кулына.

Өченчесе алга карап баскан,

Кочаклаган килеш каенны.

Ул әйтә күк: фронт алга китү

Баса минем барлык  кайгымны.

9 нчы укучы. Бу билгесез корбан булучылар

Безгә көрәштәшләр иделәр...

Соңгы салют биреп зурладык та, 

Батыр булып гүргә иңделәр.

Истәлеккә куйган һәйкәлләрдә

Булмасын дип бер дә хаталык,

Без аларны уртак исем белән – 

Җиңүчеләр диеп атадык.

Алып баручы.  Бөек Ватан сугышы тәмамлануга быел 69 ел тула. Җиңү бәйрәмнәре тагын шаулап узар. Ләкин кешеләр йөрәгендә сугыш калдырган яра-җәрәхәтләр һаман да сыкрый.  Сөекле улларын, яраткан ирләрен югалткан аналарның, хатыннарның, ятим калган балаларның кайгы - хәсрәте мәңге онытылмас, алар йөрәгендә сугыш калдырган яра мәңге төзәләсе түгел. Алар сугышны шулай каһәрләп искә алачаклар. Әйдәгез, без дә сугыштан әйләнеп кайта алмаган солдатларны, Әфган җирендә һәлак булган авылдашыбыз Дамир Латыйповны  бер минут тынлык белән искә алыйк.

/бер минут тынлык/
10 нче укучы. Ялгыз кабер тора тау башында,

Яшь бер батыр анда күмелгән.

Таңда искән таң җилләре аңа

Күп-күп итеп сәлам китергән.




Баш очында аның шаулый нарат,

Ә наратта кошлар сайрыйлар.

Эссе көндә каплый аны болыт,

Ә суыкта нурлар карыйлар.

Бер яшь батыр ята тау башында,

Дусты килгән аны күрергә.

Ул ант итә аның баш очында 

Дошманнарга җәза бирергә.

/җыр “Хәбәрсез югалганнар”/

1 нче укучы. Авыр, бик авыр еллар иде. Ләкин түзделәр, иреннәреннән кан саркыганчы түзделәр. Әйе, ирләре, уллары, туганнары зур батырлыклар күрсәткәндә, тылдагы хатын-кызларыбыз үзләрен аямыйча эшләделәр. Аларның батырлыгы сугыш кырында туган батырлыкка тиң.

2 нче укучы. Бөтен булган физик авырлыкларга да түзәр идең әле, авылларга кара пичәтле кәгазьләр агыла. Алма кебек хатыннар балаларын кочаклап ирсез, сабыйлар - әтисез, җиләк кебек кызлар ярсыз калалар. Ләкин сез сыгылып та, сынып та төшмәдегез.

3 нче укучы. Сугыш ятим иткән яшьләр, исән калган әтиләр кайтканда, сезнең йөрәкләр сыкрады, күзләргә яшь килде, башкаларның әтиләрен күргәндә: “Их, минем дә әтием исән булса иде”, - дип авыр суладыгыз, башкалар “минем әти” дип сөйләгәндә, сезнең “әти”  дип тутырып әйтер көнегезне каһәр суккан сугыш мәңгелеккә алып калган иде. 

/җыр “Әйләнеп кайтыгыз”/

4 нче укучы. Яшәү өчен, бәхетле киләчәк өчен күпме авылдашларыбызның гомере киселде. Ниһаять, зур корбаннар биреп алынган Җиңү көне, 9нчы май килде.
5 нче укучы. Азлар кайтты исән-имин килеш,

Зәгыйфь кайтканнар да бәхетле.

Берәү кайтты, берәү ятып калды – 

Сайлап булмый икән бәхетне.




Тол хатыннар әрнеп еладылар,




Балаларын алып кочакка,




Күпме нәфрәт, күпме әрнү, сагыш,




Күпме яшьләр акты бу чакта.

6 нчы укучы. Әтисезләр солдатларны күрсә,

Башны түбән иеп киттеләр.

-Кич кайтмады, бәлки иртән... – диеп,

Гомер буе әти көттеләр.




Һич онытылмый ятим балалар,




Тол хатыннан тамган ачы яшь,




Күпме газап, күпме югалтулар – 




Бик рәхимсез булды бу көрәш.

7 нче укучы. Ачы язмыш күпме сынаса да,

Тугры калды солдат антына.

Утка, суга керде – гомерен бирде

Илдә бөек җиңү хакына.

8 нче укучы. Җиңү килде җирне нурга күмеп,

Шатлык белән күзне чылатып.

Килде ул көн горур күкрәкләрдә

Орден-медальләрне чыңлатып.

9 нчы укучы. Орден-медальләр белән күкрәкләре тулган сугыш каһарманнарына мең-мең рәхмәт. Бүген сезнең һәркайсыгыз алдында без баш иябез.

10 нчы укучы. Фронтны икмәк, кием-салым белән тәэмин итеп торган хөрмәтле апалар, аналар! Без сезгә сокланабыз. Җиңүгә керткән өлешегез әйтеп  бетергесез зур. Рәхмәт Сезгә!
Төзеде: Гыйләҗева З.Г., тәрбия эшләре буенча директор урынбасары

